
 

I fiumi corsi 

 

S’o pudia esse un pesciu 

Parteria mez’e sciume 

Fendu u fondu è u stresciu 

Di a Corsica, u fiume 

Dirittu o à a rinversciu 

Seguitaria issu lume. 

 

Quell’acellu in u so volu 

Sempre mi steria à latu 

Cusì, eiu mai solu 

Ne seria accumpagnatu 

Per basgià a storia è Golu, 

È pensendu à l’Antenatu. 

 

Ricullendu pianu pianu 

Ver’di lochi alti è forti 

Duve l’usu paisanu 

Sà mentene mure è orti 

N’anderia in Tavignanu 

È Restonica per Corti. 

 

Saluteria i mufroni 

Ver’di Ascu, a sintinella 

È dopu à quelli rughjoni 

Scambieria a mo stradella 

Per scuntrà à l’Ostriconi 

È dinù a Figarella. 

 

Senza pate nisun sgrangu 

È senza fà nisun tortu, 

A bellezza d’altu rangu 

Mi deria u so cunfortu 

Per andà sin’à u Fangu 

È più tardi sin’à Portu. 

 

A furesta d’Aitone 

Cun tutta a so virdura 

Offre sempre à Liamone 

A so acqua linda è pura 

Chì finamente à Sagone 

Apre a so strada sicura. 

 

Hè un versu generosu 

Chì india sta canzona 

È da u Monte Renosu, 

Toccu da l’erba barona, 

Mi purteria gioiosu 

Da Prunelli à Gravona. 

 

Trà mez’à scopa è listincu, 

Eppo tante piante tese, 

In stu locu pumontincu 

È e so sponde curtese, 

Ghjunghjeria in u Valincu, 

Taravu eppo Rizzanese. 

 

Ghjuntu vicinu à Sartè, 

In l’Ortolu passeria, 

Sempre cun stessu piacè 

Ancu in l’Osu surteria 

D’u suttanu cum’ellu hè 

À l’amichi cunteria. 

 

Cullendu ver’di u nordu 

In a piaghja urientale 

Trà u Travu è u Fium’Orbu 

Scupreria ogni pughjale 

È cun Bravone d’accordu 

Ùn mi senteria male. 

 

Passà da un fium’à l’altru 

Seria u mo viaghjone 

In u notu u più sgualtru 

Francheria ogni rughjone 

Salutendu ancu à Fium’altu 

À l’ombra di San Petrone. 

 

Quandu seria finitu 

Quellu famosu viaghju, 

Maestosu è culuritu, 

Cum’è ogni paisaghju. 

Ne turnaria à l’invitu 

Cun passione messa à paghju. 

 

 

 

Tittò u 2 di ferraghju di u 2012. 

 

 



Leghje sta puesia. 

Culurisce in giallu i nomi di i fiumi. 

Culurisce in turchinu i nomi di e cità o paesi. 

Culurisce in aranciu i nomi di e cime o muntagne. 

Ripiazzà i nomi di i fiumi nant’a carta. 


